Тэма: Віды паселішчаў беларусаў.
Мэты: 
- пазнаёміць вучняў з этнічнай гісторыяй Беларусі, відамі паселішчаў беларусаў;
- садзейнічаць развіццю творчых здольнасцей дзяцей, фарміраванню вуснай мовы вучняў;
- садзейнічаць выхаванню нацыянальнай самасвядомасці, павагі да гістарычных і культурных традыцый сваёй краіны.
Форма правядзення: прэзентацыя праекта.
Удзельнікі мерапрыемства: вучні пачатковых классаў і іх бацькі.
Абсталяванне: мультымедыя, інтэрактыўная дошка, ілюстрацыі, выстава кніг.
Выкарыстаная літаратура: 

3. Шур, В. В. Бусел як сімвал радзімы ў творах беларускіх пісьменнікаў / В. В. Шур // Палац : літаратурны альманах Гомельскага абласнога аддзялення грамадскага аб’яднання «Саюз беларускіх пісьменнікаў». — 2017. — Вып. 4. — С. 189—201.
Этапы працы над праектам:
I этап: Арганізацыйны. 
(Прывітанне, матывацыя ўдзельнікаў на сумесную дзейнасць. Знаёмства з тэмай і этапамі праектнай дзейнасці:
Настаўнік: - Праектная дзейнасць – гэта дзейнасць, звязаная з рашэннем творчай ці даследчай задачы. Арганізацыя праектнай дзейнасці прадугледжвае  наяўнасць асноўных этапаў, характэрных для даследавання ў навуковай сферы: пастаноўка праблемы; вывучэнне матэрыялаў, прысвечаных дадзенай праблеме; падбор метадаў даследавання і практычнае авалоданне імі; збор ўласнага матэрыялу, яго аналіз і абагульненне; уласныя высновы).
II этап: Інфармацыйна-дзейнасны.
Настаўнік: - Адной з адметных тэндэнцый сучаснасці з’яўляецца ўключэнне вучняў у актыўную пазнавальную дзейнасць. Адзін з важных момантаў працы над праектам — зацікавіць вас, бацькоў, сумеснымі разам з вашымі дзецьмі справамі. Ваша роля ў праекце шматпланавая і разнастайная: саўдзельнік і арганізатар розных мерапрыемстваў, кампаньён дзіцяці ў вырашэнні праблемы, прафесіянал у пэўнай сацыяльнай сферы, надзейны сябар і памочнік у пошуку інфармацыі, у зборы калекцыі, у правядзенні эксперыменту, ацэнцы таго, што адбываецца.
Настаўнік: - Я прапаную вам стварыць праект пад назвай “Віды паселішчаў беларусаў”. Чаму менавіта такі? Як вы лічыце, з чым гэта звязана? (Адказы бацькоў.)
Настаўнік: - Для таго, каб пачаць праектную дзейнасць, мы павінны вызначыць напрамкі:
[bookmark: _Hlk47449905]1. Якія віды паселішчаў былі тыповымі для нашых продкаў. Чаму менавіта такія.
2. Дзе ўзнікалі і будаваліся паселішчы.
3. Якія назвы насілі.
Настаўнік: - Я прапаную вам скласці план даследчай дзейнасці.
План:
[bookmark: _Hlk47450095]1.Крыніцы інфармацыі па дадзенаму пытанню.
2. Вызначэнне тыпаў паселішчаў і іх тыповае размяшчэнне.
3. Збор і сістэматызацыя інфармацыі.
4. Прадстаўленне праекта на мерапрыемстве.
III этап. Збор інфармацыі.
Настаўнік: - Для збору інфармацыі па дадзеных пытаннях я прапаную вам падзяліцца на групы. Кожная група павінна выбраць пытанне, абмеркаваць яго і вызначыць напрамкі працы.
1 група – якія віды паселішчаў былі тыповымі для нашых продкаў. Чаму менавіта такія.
2 група – дзе ўзнікалі і будаваліся паселішчы.
3 група – якія назвы насілі паселішчы.
Настаўнік: - Я прапаную вам абмеркаваць сумесны план работы па дадзеных пытаннях, дапамагчы вашым дзецям у зборы інфармацыі і яе сістэматызыцыі. Як толькі ўсе ўдзельнікі збяруць матэрыял, мы з вамі сустрэнемся і абмяркуем усе спрэчныя пытанні. А таксама прадумаем выгляд нашага сумеснага праекта для прадстаўлення.
IV этап. Сістэматызацыя інфармацыі і складанне праекта.
Настаўнік: - Мы сустрэліся з вамі, каб абмеркаваць атрыманыя звесткі і скласці план наступных дзеянняў. Усе спрэчныя і незразумелыя пытанні абмяркоўваем разам  з вамі.
V этап. Праца над праектам.
VI этап. Прэзентацыя праекта. (Слайд №1)
1. Уводзіны. Абгрунтаванне тэмы.
Настаўнік: - Народ, які не ведае сваю гісторыю – гэта дзяржава без будучыні! (Слайд №2) Кожны населены пунк Беларусі мае сваю гісторыю, сваё імя. Гэта імя ім даў чалавек і ў ім, як у старадаўнім чароўным люстэрку, калі прыгледзецца, можна ўбачыць гісторыю. Хутка мяняюцца дамы, вуліцы, вёскі і гарады. Хутка мяняюцца людзі, іх погляды і каштоўнасці. А якая кароткая чалавечая памяць, два-тры пакаленні і, калі няма ніякіх пісьмовых крыніц, аднавіць падзеі былых гадоў амаль немагчыма. 
- Праходзячы па вуліцах вёсак, мы часта задаёмся пытаннямі: адкуль з’явіліся яны, чаму так названы, хто першыя жыхары. Адказы на гэтыя пытанні павінны быць і іх трэба шукаць, каб ведаць гісторыю мясцін, у якіх мы з вамі жывём.
Аб'ект даследавання: Віды паселішчаў беларусаў. 
Мэты даследавання: 
1. Высветліць тыповыя віды паселішч беларусаў.
2. Высветліць месцы і прычыны ўзнікнення паселішч.
3. Разгледзець незвычайныя  назвы паселішч і гісторыю ўзнікнення назваў.
Метады даследавання: 
1. Праца з гістарычнымі крыніцамі.
2. Збор інфармацыі ў жыхароў населеных пунктаў.
Гіпотэза: калі мы зможам прывесці ў сістэму ўвесь матэрыял, сабраны разам, то зможам прадставіць гісторыю ўзнікнення тыпаў, месцаў і назваў населеных пунктаў.
2. Асноўная частка.
(Выступае кожная группа вучняў з бацькамі па сваяму напрамку.) 
Частка 1. Як хутка ўсё мяняецца…(Слайд №3)
Дакладчык 1: - Як хутка ўсё мяняецца. Насельніцтва гарадоў імкліва расце. Падлічана, што ў горадзе жыве кожны пяты беларус. А вось іншыя населеныя пункты застаюцца без жыхароў і пусцеюць. Але так было не заўсёды. Для Беларусі здаўна былі ўласцівы разнастайныя, існуючыя з глыбіні стагоддзяў і стаўшыя традыцыйнымі тыпы паселішчаў.
- Вёска – асноўны тып паселішчаў беларусаў. Вёска вядома з глыбокай старажытнасці. Утворана ад старажытнаславянскага “весь”. Гэта населены пункт з некалькімі дзясяткамі альбо сотнямі хат. Паселішча ўтваралася ў выніку рассялення земляробаў, якія сяліліся ў пэўнай мясцовасці, зручнай для пражывання. Жыхары будавалі тут дамы, уладкоўвалі і пашыралі гаспадарку. Жыхары вескі – гэта ў асноўным простыя людзі. Іх асноўны занятак – сельская гаспадарка: земляробства, жывелагадоўля і разнастайныя промыслы. 
Дакладчык 2: - Асноўнай структурнай адзінкай вёскі была сядзіба (двор), якая складалася з жылля і цэлага комплексу падсобных і гаспадарчых пабудоў. Кожная сядзіба на працягу многіх гадоў амаль цалкам забяспечвала ўсе свае патрэбы: вырошчвала збожжа і розныя сельскагаспадарчыя культуры, выпякала хлеб, гатавала розныя прадукты і кулінарныя вырабы, апрацоўвала лён, футру, скуры, ткала тканіны, вырабляла адзенне і абутак, будавала жылле, майстравала розныя прылады, транспартныя сродкі, вырабляла прадметы паўсядзеннага ўжытку.
- На тэрыторыі Беларусі распаўсюджаны некалькі планіровачных форм вёсак: свабодная (бессістэмная), радковая (лінейная), вулічная, гнездавая.
- Свабодная планіроўка вядома са старажытных часоў. Пры такой планіроўцы размяшчэнне сядзіб адбывалася бессістэмна, у залежнасці ад зручнага месца і рэльефу.
- Да пераходнага тыпу адносіцца гнездавая планіроўка, калі групы сем’яў, звязаных кроўнай роднасцю, сялілася вакол цэнтральнай (прадзедаўскай) сядзібы, утвараючы з цягам часу вялікае родавае “гняздо” аднафамільцаў. Такая планіроўка часцей за ўсё сустракалася на Палессі, дзе існавала шмат вялікіх вёсак, што складаліся з некалькіх родавых груп сем’яў, сядзібы якіх цесна прымыкалі адна да адной. 
- Радковая планіроўка была абумоўлена характарам рэльефу і часта сустракалася ў прырэчных вёсках, дзе жыллё і іншыя памяшканні будаваліся ў адзін рад, выходзячы фасадам да ракі. Пры гэтым вуліца, што праходзіла каля сядзіб, абмяжоўвалася з другога боку берагам ракі ці возера.
- На працягу многіх стагоддзяў вёска з’яўлялася асяродкам самабытнай культуры, захавальніцай багатых духоўных традыцый і вытворчага вопыту.
Дакладчык 3: - Сяло, таксама як і вёска з’яўляецца старажытным тыпам сельскіх паселішчаў, пры гэтым не заўсёды можна па знешніх прыкметах вызначыць істотную розніцу паміж імі. (Слайд №4)
- Асноўная прыкмета сяла – наяўнасць тут царквы, карчмы, крамы і іншых грамадскіх устаноў. У святочныя дні сюды сцякаўся народ з сельскай правінцыі на богаслужэнне, кірмашы і таргі. Сяло адрознівалася ад вескі сваімі памерамі. Часам яго называлі пагостам. Некаторыя сёлы вырасталі ў мястэчкі, некаторыя страчвалі свае значэнне, паступова прыходзілі ў заняпад, сціралася розніца паміж імі і вескай. 
- Слабада – гэта новыя пасяленні жыхароў.(Слайд №5) Кожны раз пасля чарговай вайны сяляне аднаўлялі разбураныя раёны, распрацоўвалі пустыры, уладкоўвалі жыллё, адраджалі не толькі сваю, але і панскую гаспадарку. Так утвараліся новыя паселішчы, аб паходжанні якіх сведчаць шматлікія назвы, што захаваліся на геаграфічнай карце, - слабада, слабодка, воля, волька і т.п. Пасля вызначанага тэрміну слабада набывала статус звычайнай вёскі, хаця яе ўклад і культура вызначаліся некаторымі своеасаблівымі рысамі ў адрозненне ад мясцовых вёсак. 
Дакладчык 4: - Аколіца – паселішча дробнай шляхты, якая сялілася асобна ад сялян-вяскоўцаў. (Слайд №6) Была агароджана з усіх бакоў, вызначалася сваей забудовай, бессістэмнай планіроўкай, наяўнасцю тупіковых завулкаў і сцежак. Найбольш пашырана была ў ХVІІ – пачатку ХХ ст. Утваралася са шляхты, што служыла ў магнатаў, пазней – і аднадворцаў; у значнай ступені складалася з далекіх і блізкіх сваякоў. 
- Фальварак – невялікае пасяленне ў некалькі двароў, першапачаткова абазначаў феадальную гаспадарку, маёнтак, дзе жыў феадал. (Слайд №7) Вялікія маёнткі мелі некалькі феадальных сядзіб – фальваркаў. У цэнтры сядзібы стаяў панскі дом, разнастайныя гаспадарчыя і прамысловыя пабудовы, у прыватнасці свірны, скляпы, гумны, адрыны для сена, канюшня, вазоўня, рамесныя майстэрні, кузня, млын, бровар, карчма, пякарня, вяндлярня, сырніцы, размяшчаліся сажалкі, дзе вырошчвалі рыбу, побач – пладовы сад, пасека. Фальварак, такім чынам, быў свайго роду сельска-гаспадарчым і прамысловым комплексам. У некаторых фальварках ствараліся мануфактуры па перапрацоўцы сельскагаспадарчай прадукцыі, апрацоўцы лесу, вырабу шкла, ткацкія мануфактуры і інш. 
- Хутар – адасобленая сялянская гаспадарка з сядзібай, якая знаходзілася непасрэдна на зямельным надзеле селяніна. (Слайд №8) У Заходняй Беларусі хутары захаваліся ад 50 – 60-ых гадоў, калі не лічыць асобных выпадкаў адасобленых пасяленняў, якія сустракаюцца і ў наш час. У суседніх рэспубліках Прыбалтыкі прадпрымаюцца небеспаспяховыя спробы адраджэння хутароў як фермерскіх гаспадарак.
- Мястэчка – гістарычны тып паселішча, што ўвасабляў у сабе пераходныя рысы сяла і горада, аб чым сведчыць і паходжанне самой назвы: “miasteczko” (польск.) – гарадок. (Слайд №9) Мястэчкі з’яўляліся гандлева-рамеснымі цэнтрамі, пэўную ролю тут адыгрывала і сельская гаспадарка. Узнікалі з ХV – ХVІ стст. на гандлёвых шляхах пры княжацкіх маёнтках, феадальных замках, манастырах, вырасталі з сёл і вёсак, часам – сярод лясоў “на сырым корані”. У ХVІ – ХVІІ стст. на Беларусі налічвалася больш за 300 мястэчак, большасць з іх – у заходняй частцы краіны.
Частка 2. Месцы і прычыны ўзнікнення паселішчаў. (Слайд №10)
Настаўнік: - Нічога не праходзіць бясследна. Падзеі далёкага мінулага не згінулі без слядоў. Толькі сляды гэтыя трэба знайсці.
Дакладчык 5: - Паселішчы ўзніклі ў глыбокай старажытнасці. Напачатку пераважалі невялікія паселішчы. Будаваліся яны на паплавах ці берагавых схілах рэк і азёр.
- Для кожнага насялёнага пункта характэрны своеасаблівае геаграфічнае становішча, колькасць жыхароў, гаспадарчыя функцыі і планіроўка. Паміж населёнымі пунктамі існуюць шматлікія і разнастайныя сувязі. Сістэма рассялення Беларусі фарміравалася паступова на працягу доўгага часу.
- Паселішчы размяшчаліся нераўнамерна, бо залежылі ад прыродных і эканамічных фактараў. Яны ўзрасталі ў месцах з лепшымі ўмовамі для сельскагаспадарчага асваення тэрыторыі. Жыццёвыя патрэбы чалавека ў ежы, вадзе, спрыяльным клімаце, наяўнасці паліва і іншай сыравіны прымушалі яго выбіраць месцы для паселішчаў недалёка ад вады, на тэрасах рэк і азёр, незатапляльных у час паводкі ўзвышшах у поймах рэк. Большасць селішчаў мела адносна невялікую плошчу, але сустракаюцца і вельмі буйныя.Там, дзе высокая лясістасць і забалочанасць паселішчаў было менш.
Дакладчык 6: - На пачатковым этапе рассялення людзі толькі прыстасоўваліся да прыроднага асяроддзя, пазней пачалі ўздзейнічаць на яго. Пад уплывам гаспадарчай дзейнасці чалавека паступова змяншаюцца тэрыторыі, занятыя лесам. З цягам часу павялічваецца шчыльнасць паселішчаў. Шмат якія з іх злучаліся паміж сабой і ператвараліся ў больш буйныя. 
- За савецкі перыяд зніклі некаторыя традыцыйныя раней тыпы паселішчаў (фальваркі, маёнткі), скарацілася колькасць хутароў і малых вёсак, многія малыя вёскі аб’ядналіся ў больш буйныя. У прыгарадных зонах буйных гарадоў утварылася шмат сельскіх паселішчаў змешанага тыпу, дзе значная частка насельніцтва працуе па-за сельскай гаспадаркай. Сустракаюцца таксама несельскагаспадарчыя сельскія населеныя пункты каля прамысловых, транспартных, аздараўленчых і інш. прадпрыемстваў і ўстаноў.
- За апошнія трыццаць гадоў ХХ ст. колькасць сельскіх населеных пунктаў на Беларусі скарацілася амаль на 5 тыс. На Віцебскую вобласць як самую дробназаселеную, прыпала амаль палова ўсіх страт колькасці сельскіх пасяленняў, на другім месцы па стратах – Магілёўская вобласць, найбольш стабільная сітуацыя ў Брэсцкай вобласці, дзе колькасць вёсак за гэты час зменшылася ўсяго на 6,5 %. У бліжайшыя 10 – 15 гадоў, калі не будуць прыняты адпаведныя меры па паляпшэнні дэмаграфічнай сітуацыі, амаль 1/3 сучасных вёсак Беларусі натуральна вымруць.
Частка 3. Незвычайныя назвы паселішчаў і гісторыя іх ўзнікнення. (Слайд №11)

Настаўнік: - Населеныя пункты, як і людзі, маюць свае імёны — знакі адрознення, нейкія прыкметы, якія кідаюцца ў вочы. Геаграфічныя назвы не ўзніклі самі па сабе. Яны цесна звязаны з жыццём людзей, у назвах — свае гістарычныя лёсы. Некаторыя з іх, узнікнуўшы ў глыбокай старажытнасці, дажылі да нашых дзён без асаблівых змен. Іншыя ж, праіснаваўшы пэўны час, бясследна зніклі ці пакінулі пра сябе напамін толькі на старонках летапісаў і архіўных дакументаў.
- Вёска — маці гарадоў, і гістарычныя назвы вёсак не павінны знікнуць з картаў і выветрыцца са свядомасці людзей. Патрэбна зберагчы гэтыя назвы, бо яны з’яўляюцца самымі старажытнымі помнікамі, якія дазваляюць пранікнуць у глыбіню гісторыі, культуры і мовы.
Дакладчык 7: - Часцей за ўсё назва паселішча з’яўлялася разам з чалавекам, які выбраў сабе месца для жылля. Да яго далучаліся іншыя, а паселішча брала сабе імя, прозвішча або нават мянушку таго, хто першы паставіў тут хату.
- Мала знойдзецца ў нас такіх імёнаў, якімі б не называліся не то што вёскі, мястэчкі, хутары, а і цэлыя гарады, бо хтосці ж быў першым пасяленцам, заснавальнікам роду. Не дзіва, што ў палесскіх вёсках Грамыкі амаль усе жыхары носяць адно прозвішча – Грамыкі. І цяпер ужо цяжка вызначыць, хто каму сваяк, блізкі, далёкі ці ніякі.
- Існуюць назвы, звязаныя з адметнасцямі геаграфічнага становішча, характарам рельефу, звязаныя з раслінным і жывёльным светам: Запруддзе, Горы, Дубовае, Чырвоны бор, Бабровічы.
- У Івацэвіцкім раёне ёсць вёска Бабровічы. Людзі там раней лавілі баброў. Вось і клічуць вёску па назве жывёлы. Хоць баброў там ужо даўно няма...
- Пад Драгічынам існуюць вёсачкі Зарэчка ды Заверша. Адна знаходзяцца за рэчкай, другая – у нізіне, за грудком. Такіх назваў шмат па ўсёй Берасцейшчыне: Заазер’е – за возерам, Залуззе – за лугам. 
Дакладчык 8: - Існуюць назвы, звязаныя з працоўнай дзейнасцю і ўмовамі жыцця людзей: Манахаў мост, Гарбаты мост, курганы, Кавалёва, Лычніца, Задзерць. Вёска Задзерць. За – дзерцю, атрымоўваецца. А што гэта такое – “дзерць”? Каб пабудаваць вёску, чалавеку прыйшлося шмат папрацаваць: ачысціць месца з-пад лесу і кустоў. Такое месца і звалася дзерцю.
- Існуюць назвы, звязаныя з земляробствам: Ніўё, Доўгае, Трайное. Існуюць назвы, звязаныя з асаблівасцямі водных аб’ектаў, у тым ліку рэк і азёр: Малая Рыта, Дабруцкі амут.
[bookmark: _GoBack]- Ад Пружанаў, дзе зліваюцца Муха і Вец, нараджаецца Мухавец. Пазней ён збірае воды сваіх прытокаў і нясе іх у дарунак Заходняму Бугу. Сярод шматлікіх прытокаў Мухаўца вылучаецца невялікая рэчка Рыта. А ў Рыты ёсць і свой прыток-невялічка, названы Маларытай. На берагах Маларыты была заснаваная вёска Малая Рыта, а побач, на Рыце, – вёска Вялікая Рыта. Цяпер Малая Рыта (Маларыта) – даволі буйное мястэчка, значна большае за сваю цёзку. А некалі было наадварот. Ды час ідзе…
Дакладчык 9: - А колькі незвычайных назваў існуе на тэрыторыі Беларусі! Не злічыць. Напрыклад, вёска Балі у Шчучынскім раёне Гродзенскай вобласці.
- Вёска Парыж Пастаўскага раёна Віцебскай вобласці. Жыхыры гэтай вёскі ўпэўнены, што назву вёсцы даў Напалеон. 
- Вёска Дублін Брагінскага раёна Гомельскай вобласці. Назва пайшла ад ірландскіх воінаў, якія не змаглі вярнуцца на радзіму. Ім нічога не заставалася, як выбраць месца і застацца на беларускай зямлі. 
- Вёска Сахалін Слуцкага раёна Мінскай вобласці. Чаму так назвалі вёску? Таму што яе пабудавалі ў голым полі. Дарог не было, вясной разліваліся рэчкі, і незахопленым заставаўся толькі адзін астравок. 
- Вёска Венера Лагойскага раёна Мінскай вобласці. Назва пайшла ад імя Венера, якая была панскай дачкой. Вёска Юпіцер Дзяржынскага раёна Мінскай вобласці. (Слайд 12,13, 14,15,16)
- Вось такія цікавыя і незвычайныя назвы. А людзі там жывуць добрыя, шчырыя і працавітыя.
3. Заключная частка. 
Настаўнік: - Час не стаіць на месцы. Мы зараз жывём у новым тысячагоддзі. XXI стагоддзе напэўна стане апошнім для многіх невялікіх вёсачак, так як жыхароў становіцца ўсё менш і менш, дамы ў вёсках пачынаюць пуставаць і вёскі самі па сабе выміраюць. (Слайд №17)
- Працуючы над дадзенай тэмай, мы даведаліся шмат новага і цікавага з гісторыі нашай Радзімы. Пошукавая праца, сустрэчы са старажыламі, праца ў бібліятэцы і школьным музеі дазволіла акунуцца ў мінулае, адчуць сувязь часоў і пакаленняў. 
- Мы вельмі ўдзячныя ўсім удзельнікам гэтага цікавага і вельмі пазнавальнага праекта. Я спадзяюся, што мы ўсе разам прадоўжым праектную дзейнасць, і чакаю ад вас новых тэм і цікавых ідэй. 

